
FUQAROLIK JAMIYATIDA 
HUQUQIY MADANIYAT 

VA UNI RIVOJLANTIRISH 
JARAYONLARI

Abdusalimova Shaxnoza Quduratullayevna
Termiz davlat pedagogika instituti

Milliy g‘oya, ma’naviyat asoslari va
huquq ta’lim yo‘nalishi talabasi

Ilmiy rahbar: Patiyev Xoldor

Annotatsiya: Ushbu maqolada fuqarolik jamiyatining barqaror rivojlanishida huquqiy madaniyatning o‘rni va ahamiyati 
tahlil qilinadi. Huquqiy madaniyat – fuqarolarning huquq va erkinliklarga, qonun ustuvorligiga, ijtimoiy adolat va mas’uliyat 
tamoyillariga ongli munosabatini ifodalovchi ijtimoiy hodisa sifatida talqin etiladi. Tadqiqotda huquqiy madaniyat tushun-
chasining nazariy asoslari, uning tarkibiy qismlari – huquqiy ong, huquqiy faoliyat va huquqiy xulq-atvor o‘rtasidagi o‘zaro 
bog‘liqlik tahlil qilinadi. Shuningdek, O‘zbekistonda amalga oshirilayotgan huquqiy islohotlar, xususan, 2023–2025-yil-
lardagi Konstitutsiyaviy o‘zgarishlar, sud-huquq tizimining modernizatsiyasi va fuqarolarning huquqiy ongini yuksaltirishga 
qaratilgan dasturlar natijalari yoritiladi. Maqolada demokratik jamiyatni shakllantirishda huquqiy madaniyatni rivojlanti
rishning nazariy va amaliy jihatlari hamda ta’lim va ma’naviyat tizimi orqali huquqiy qadriyatlarni mustahkamlash yo‘llari 
tahliliy yondashuv asosida ko‘rib chiqiladi.

Kalit so‘zlar: fuqarolik jamiyati, huquqiy madaniyat, huquqiy ong, huquqiy tarbiya, demokratiya, islohot, adolat, ma’rifat, 
huquqiy islohotlar.
Abstract: This article analyzes the role and importance of legal culture in the sustainable development of civil society. 
Legal culture is interpreted as a social phenomenon reflecting citizens’ awareness and respect for the principles of the 
rule of law, justice, and civic responsibility. The study examines the theoretical foundations of legal culture, including its 
main components – legal consciousness, legal behavior, and legal activity – and the interrelations among them. It also 
highlights the ongoing legal reforms in Uzbekistan, particularly the constitutional amendments of 2023–2025, modern-
ization of the judicial and legal system, and national programs aimed at enhancing citizens’ legal awareness. The article 
explores both the theoretical and practical aspects of developing a democratic society through the promotion of legal 
culture and emphasizes the role of education and enlightenment in strengthening legal values and civic engagement.

Key words: civil society, legal culture, legal consciousness, legal education, democracy, reform, justice, enlightenment, 
legal reforms.
Аннотация: В статье проводится анализ роли и значения правовой культуры в устойчивом развитии гражданского 
общества. Правовая культура рассматривается как социальное явление, отражающее осознанное отношение 
граждан к правам и свободам, верховенству закона, справедливости и гражданской ответственности. В иссле-
довании раскрываются теоретические основы понятия правовой культуры, её основные элементы – правовое 
сознание, правовое поведение и правовая деятельность, а также взаимосвязи между ними. Особое внимание 
уделено проводимым в Узбекистане правовым реформам, в частности конституционным изменениям 2023–2025 
годов, модернизации судебно-правовой системы и государственным программам, направленным на повышение 
уровня правосознания населения. В статье рассматриваются теоретические и практические аспекты формиро-
вания демократического общества через развитие правовой культуры и подчеркивается роль образования и про-
свещения в укреплении правовых ценностей и гражданской активности.

Ключевые слова: гражданское общество, правовая культура, правовое сознание, правовое воспитание, демо-
кратия, реформа, справедливость, просвещение, правовые реформы.

KIRISH
Bugungi globallashuv va modernizatsiya jarayonlarida O‘zbekiston Respublikasi demokratik, huquqiy 

davlat va fuqarolik jamiyatini barpo etish yo‘lidan izchil bormoqda. Bunday jamiyatning barqaror rivojlanishida 
aholining huquqiy madaniyati, huquqiy tafakkuri hamda qonunlarga hurmat bilan munosabatda bo‘lishi muhim 
ahamiyatga ega. Huquqiy madaniyat – bu shaxs va jamiyatning huquqqa, qonunlarga, adolatga hamda ijtimoiy 
tartibga bo‘lgan ongli munosabatini ifodalovchi murakkab ijtimoiy hodisadir. Shu bois, fuqarolik jamiyatining 

poydevorini mustahkamlash uchun huquqiy madaniyatni yuksaltirish bugungi kunning dolzarb masalalaridan 
biridir.

MAVZUGA OID ADABIYOTLAR SHARHI
Mazkur masala doirasida olib borilgan va borilayotgan tadqiqotlar ham birmuncha salmog‘dor. Xususan, 

O‘zbekistonda huquqiy madaniyat masalalari bilan A.A. Azizxo‘jayev, E.M. Abzalov, X.B. Boboyev, Z.M. Islomov, 
X.T. Odilqoriyev, E. Xalilov va boshqalar, shuningdek, fuqarolik jamiyatining ahamiyati, uni rivojlantirishning 
dolzarb jihatlari va mexanizmlari, faol fuqarolik pozitsiyasiga ega jamiyat a’zolarini tarbiyalash masalalari bilan 
F.A. Musayev, O.T. Nasiriddinova, J.M. Abdullayev, T.B. Matibayev, J.Y. Mavlonov, Sh.N. Nazarov, U.E. Fazilov, 
X.T. Mamatov, A.I. Saitqosimov, M.B. Kadirov, A.A. Abdumalikov, S.Sh. Saidov va boshqa olimlar izlanishlar 
olib borganlar.

Faylasuf olim M. Kadirov: “Fuqarolik jamiyati – bu yuksak insoniy qiyofaga ega bo‘lgan jamiyat yoki yuksak 
darajada uyg‘un hayot kechiruvchi erkin insonlar jamiyatidir”, – deya ta’kidlaydi [2]. Chindan ham, faqatgina 
huquqiy normalarga emas, balki axloqiy normalarga ham ongli tarzda amal qilinadigan jamiyat tom ma’noda 
farovonlikka haqdor bo‘ladi, deb ayta olamiz.

U.E. Fozilovning “O‘zbekistonda fuqarolik jamiyatini rivojlantirishning nazariy va huquqiy asoslari” nomli 
o‘quv qo‘llanmasida ilgari surilgan g‘oya va qarashlar ham tahliliy yoritiladi.

TADQIQOT METODOLOGIYASI
Tadqiqot jarayonida tizimli tahlil, tarixiy yondashuv, qiyosiy tahlil va huquqiy-nazariy metodlardan foydala-

nildi. Shuningdek, O‘zbekiston Respublikasida qabul qilingan huquqiy hujjatlar, davlat dasturlari va Prezident 
farmonlari tahlil etildi. Empirik ma’lumotlar sifatida ta’lim tizimidagi huquqiy tarbiya, jamoatchilikdagi huquqiy 
ongni oshirishga qaratilgan dasturlar ham o‘rganildi.

TAHLIL VA NATIJALAR
Huquqiy madaniyat jamiyat va shaxsning huquqiy ong darajasi, huquqiy bilimlar tizimi, qonunga hurmat 

va huquqni amalga oshirishdagi faol ishtirokini ifodalaydi. Uning rivojlanishi demokratik institutlarning samarali 
faoliyat yuritishiga bevosita ta’sir ko‘rsatadi.

Yoshlar huquqiy madaniyat shakllanishi va rivojlanishida huquqiy ta’limning o‘rni muhim ahamiyatga ega. 
Huquqiy bilimlarni egallagan yoshlarda quyidagi mezonlar shakllanadi:
1.	 Huquqiy bilimlar: huquqiy ta’lim yoshlar uchun asosiy huquqlar, majburiyatlar va qonunlarni anglashda 

yordam beradi. Bu ma’lumot ular o‘z huquqlarini himoya qilishda va qonunlarga amal qilishda ko‘mak
lashadi.

2.	 Tanqidiy tafakkur: huquqiy ta’lim yoshlarni tanqidiy tafakkur qobiliyatiga ega bo‘lishlarini rag‘batlantiradi, 
bu esa ularga muammolarni baholash va qaror qabul qilishda foydali bo‘ladi.

3.	 Fuqarolik javobgarligi: yoshlar yashayotgan jamiyatda fuqarolik javobgarligini anglashlari zarurdir. 
Huquqiy ta’lim ularning jamoat hayotida faol ishtirok etishlari uchun zarur ko‘nikmalarni rivojlantiradi.

4.	 To‘g‘rilik va adolat prinsiplari: huquqiy ta’lim yoshlarni to‘g‘rilik, adolat, tenglik prinsiplarga amal qilishga 
undaydi, bu esa ularning axloqiy moyilliklarini shakllantirishga yordam beradi.

5.	 Muvofiqlik va tartib-intizom: huquqiy madaniyatning rivojlanish jarayonida yoshlar qonunlarga rioya 
qilinishi zarurligini tushunadilar; bu esa jamiyatdagi tartib-intizomni saqlab turishda muhim rol o‘ynaydi.

6.	 O‘zaro hurmat va hamkorlik: huquqiy ta’lim orqali o‘smirlar bir-birlariga hurmat ko‘rsatishni hamda bosh-
qalarning huquqlariga e’tibor berishni o‘rganadilar [2:49].
O‘zbekiston Respublikasida huquqiy madaniyatni yuksaltirish borasida ilg‘or g‘oyalar ilgari surilmoqda. 

Jumladan, “Yuksak huquqiy madaniyat – mamlakat taraqqiyoti kafolati” degan konseptual g‘oya asosida aholi
ning barcha qatlamlari huquqiy savodxonlikka erishishlari, yuksak darajadagi huquqiy ongga ega bo‘lishlari 
hamda huquqiy bilimlarini kundalik hayotda qo‘llay olishlari uchun tizimli va keng qamrovli huquqiy targ‘ibot 
tadbirlarini tashkil qilish davlat organlari va tashkilotlarning ustuvor vazifalaridan biri etib belgilangan [1]. Bu esa 
fuqarolik jamiyati shakllanishida huquqiy madaniyatning qay darajada muhimligini bildiradi.

Tahlillar shuni ko‘rsatadiki, huquqiy madaniyat darajasi qabul qilingan qonunlar soni bilan emas, balki 
ularning amalda qanday bajarilayotgani bilan belgilanadi. Shu nuqtai nazardan, talabalarda qonunlarga hurmat 
ruhini tarbiyalash, huquqiy ongni rivojlantirish, huquqiy hujjatlardan to‘g‘ri foydalanish ko‘nikmalarini shakllan-
tirish muhim ahamiyatga ega. Huquqiy madaniyatning jamiyat taraqqiyotiga ta’sirini tadqiqotchi M. Sodiqova 
shunday ta’rif bergan: “Huquqiy davlatni shakllantirish vazifasini yuksak huquqiy madaniyatsiz amalga oshirib 
bo‘lmaydi. Xuddi shuningdek, huquq o‘ziga munosib oliy qadriyat o‘rnini olmas ekan, demokratik fuqarolik jami-
yatini yaratib bo‘lmaydi” [3:70].

Huquqiy madaniyatni rivojlantirishga ko‘plab omillar ta’sir qiladi. Biz quyidagi omillarni qayd etishni lozim 
topdik:
•	 ta’lim tizimi: maktabdan boshlab oliy ta’limgacha bo‘lgan jarayonda huquqiy fanlarning o‘qitilishi;
•	 ommaviy axborot vositalari: huquqiy xabardorlikni oshirish, media orqali huquqiy targ‘ibot olib borish;
•	 davlat va jamoat tashkilotlari: “siyosiy partiyalar”, “jamoatchilik institutlari”, “Yoshlar ittifoqi” kabi tuzilmalar 

orqali huquqiy-ma’rifiy ishlarni yo‘lga qo‘yish;
•	 oilaviy tarbiya: yosh avlodga qonunga hurmat va mas’uliyat tuyg‘usini singdirish.

Globalizatsiya va raqamli transformatsiya davrida huquqiy madaniyat yangi bosqichga ko‘tarilmoqda. 
Raqamli huquqiy savodxonlik, internet etikasi va onlayn huquqiy xizmatlardan foydalanish ko‘nikmalari dolzarb 
masalaga aylangan. Shu bilan birga, korrupsiyaga qarshi kurash, huquqiy nigilizmga barham berish, inson 
huquqlari madaniyatini rivojlantirish ham zamonaviy huquqiy islohotlarning ajralmas qismidir.

Huquqiy-demokratik davlat va odil fuqarolik jamiyatini barpo etish davlatimizda olib borilayotgan islo-
hotlarning asosini tashkil etadi. Bu haqida birinchi Prezident I. A. Karimov: “Biz uchun fuqarolik jamiyati – bu 
ijtimoiy makon. Bu makonda qonun ustuvor bo‘lib, u insonning o‘z-o‘zini kamol toptirishga monelik qilmaydi, 
aksincha, yordam beradi. Shaxs manfaatlari, uning huquq va erkinliklari to‘la darajada ro‘yobga chiqishiga 
ko‘maklashadi. Ayni vaqtda boshqa odamlarning huquq va erkinliklari kamsitilishiga yo‘l qo‘yilmaydi. Ya’ni 
erkinlik va qonunga bo‘ysunish bir vaqtning o‘zida amal qiladi”, – deya ta’kidlagan edilar [4:89].

Fuqarolik jamiyatini qaror toptirishda huquqiy madaniyatning ahamiyati haqida fikr yuritib, O. Nasiriddinova 
quyidagilarni ta’kidlaydi: “Fuqarolik jamiyatini shakllantirish omillaridan biri yoshlarning huquqiy madaniyatini 
oshirishdir. Mamlakatda demokratiyaning rivojlanishi, tartib va qonunchilikning mustahkamlanishi, avvalo, jami-
yatda huquqiy madaniyatning rivojlanganlik darajasi, har bir shaxsning o‘z huquq va erkinliklarini to‘g‘ri anglashi 
va ulardan samarali foydalanishi, o‘z majburiyatlarini vijdonan bajarishi va faoliyatida qonunga asoslanishi bilan 
belgilanadi” [5:3].

Bugungi yoshlar ertaga u yoki bu sohada yetakchi mutaxassisga hamda u yoki bu guruhlarni o‘z atrofiga 
birlashtirgan rahbar xodimga aylanadi. Shu bois, mamlakatimizda amalga oshirilayotgan demokratik islohotlar 
samarasi ana shu yoshlarga, ularning ongi, bilimi, e’tiqodi va amal qiladigan huquqiy, axloqiy qadriyatlariga 
bevosita bog‘liqdir. Shuni teran anglagan holda bugungi jamiyatning har bir a’zosi kelajak avlodning munosib 
huquqiy ko‘nikmalarga ega bo‘lib kamol topishida mas’ul ekanligini chuqur his qilishi talab etiladi.

Yuksak huquqiy madaniyat demokratik jamiyat poydevori hamda huquqiy tizim yetukligining ifodasidir. 
U amaliy hayotiy jarayonlarga faol ta’sir ko‘rsatuvchi, fuqarolarning barcha ijtimoiy guruhlarining jipslashu-
viga ko‘maklashuvchi, jamiyatning yaxlitligi hamda batartibligini ta’minlovchi omildir. Inson huquqlari va ularni 
himoya qilish masalalarini hal etishda davlatlar huquqiy me’yorlarga amal qilishi, ularda ishlab chiqilayotgan 
yuridik hujjatlarning samarali va adolatli bo‘lishi muhim ahamiyat kasb etadi.

O‘zbekiston tajribasida aholining huquqiy tarbiyasini kuchaytirish, bepul huquqiy maslahat markazlarini 
tashkil etish va yoshlar o‘rtasida huquqiy savodxonlikni oshirish natijasida fuqarolarning huquqqa bo‘lgan 
ishonchi sezilarli darajada ortmoqda.

XULOSA VA TAKLIFLAR
Fuqarolik jamiyatida huquqiy madaniyatni rivojlantirish – bu siyosiy barqarorlik, adolatli boshqaruv tizimi 

va inson huquqlarining kafolatidir. Huquqiy madaniyatning yuqori darajasi fuqarolarning davlat bilan o‘zaro 
ishonchli munosabatini shakllantiradi, qonun ustuvorligini ta’minlaydi va demokratiyaning barqaror poydevorini 
mustahkamlaydi.

Ushbu mavzu bo‘yicha quyidagi takliflarni ilgari surish mumkin:
•	 ta’lim muassasalarida huquqiy fanlar ulushini oshirish, interfaol o‘qitish metodlarini joriy etish;
•	 media sohasida huquqiy madaniyatga bag‘ishlangan maxsus ko‘rsatuvlar va platformalarni kengaytirish;
•	 yoshlar va talabalar uchun muntazam huquqiy seminarlar, treninglar va tanlovlar tashkil etish;
•	 oila va mahalla darajasida huquqiy targ‘ibot ishlari samaradorligini oshirish;
•	 raqamli huquqiy savodxonlikni rivojlantirish uchun onlayn ta’lim kurslarini yo‘lga qo‘yish kabilarni ilgari 

surishimiz mumkin.

Foydalanilgan adabiyotlar ro‘yxati:
1.	 Jamiyatda huquqiy ong va huquqiy madaniyatni yuksaltirish tizimini tubdan takomillashtirish to‘g‘risida O‘zbekiston 

Respublikasi Prezidentining farmoni, 2019-yil 9-yanvar, PF-5618-son. https://lex.uz/ru/docs/-4149765 
2.	 Xo‘jaxonov I.A. Yoshlarning huquqiy madaniyatini rivojlantirishning innovatsion metodlari. Monografiya. – Namangan: 

Muhandis nashr, 2024. – B.144.
3.	 Sodiqova M.N. Huquqiy madaniyat va huquqiy tarbiya asoslari. – Andijon: “Hayot nashri-2020” nashriyoti, 2024. – B.124.
4.	 Karimov I.A. O‘zbekiston XXI asrga intilmoqda: xavfsizlikka tahdid, barqarorlik shartlari va taraqqiyot kafolatlari. – 

Toshkent, 1997. – B.173.
5.	 Kadirov M.B. O‘zbekistonda fuqarolik jamiyatini rivojlantirishning obyektiv va subyektiv omillari. Diss. – Toshkent, 

2019. – B.161.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

